
Pasaron seis anos desde que Victorino chegou aquí. Seis anos como seis fugaces estrelas
sobre o ceo de Xove. Seis fugaces estrelas... e unha estrela fugaz, un meteorito. ( Os meteoritos,
xa se sabe, tráennos noticias doutros mundos, pero os seus materiais son os mesmos da Terra).

Chegou Victorino e fixo estalar todos os reloxos porque os ateigou de tempo cheo:
Tempo de catequizar e celebrar a Palabra e a Eucaristía nas súas tres parroquias. Tempo de
ensinar no Instituto de Burela e na Escola de Teoloxía. Tempo de elaborar iluminadores ensaios
e magníficos artículos. Tempo de fotografíar e de debuxar as formas da existencia. Tempo de
conversar a soas con quen reclamaba a súa axuda, tempo para eruditas tertulias cos compañeiros
do Instituto e tempo de botar a partida cos seus fregueses. Tempo para a amizade. Tempo para
o estudio e a autorreflexión. Tempo Victorino. Tempo de, meteorito... e impaciencia de meteorito
tamén. Porque semella ás veces que nos quixera a todos meteóricos coma el, firmes e teimudos
coma el, decididos na traxectoria coma el.

Chegou Victorino o Imprudente e alporizou a algúns. Os meteoros -xa o dixera Neruda-
non coñecen o camiño seguro. Como se fixese seu aquel lema teilhardiano: "Non coñezo outra
prudencia que a de arder cun lume máis forte".

O lume de Victorino, a súa fe e o seu sacerdocio por amor á xente e á Terra, afástano do
que outros consideran "camiño seguro" ; pero achégano ó Cristo do Evanxeo, a Aquel que dixo
de si "Eu son o Camiño"

Seguindo ese Camiño vai agora o noso amigo vivir un ano de espiritualidade máis
intensa, ano pradosiano, fiel ó compromiso que ten adquirido como membro que é da
Asociación de Sacerdotes do Prado.

Nós -expreso o sentir da maioría- quixeramos que ese ano fose só unha paréntese e que
Victorino volvese a estes eidos onde se nos fixo xa insustituíble. Pero sabemos tamén da súa
disponibilidade pra ir, aíndadoéndolle a onde a necesidade sexa máis acuciante. Súas poderían
ser as palabras de Díaz Castro:



"Terra de tempo, miña escada escura,
rocha de sombra onde o mencer aniña.
Admitido fun na esperanza pura
e a morte que me mata non é miña".

Ogallá que esa esperanza pura que o leva, nolo devolva pronto. A procedencia do
meteorito sérveme de introducción á Mesa Redonda sobre "A Nova Igrexa Galega" e voume
servir dunhas palabras de Chao Rego para explicala. Di Chao Rego no número 45 de
Encrucillada e nun artículo titulado "Que pasou na Igrexa ":

"A firme rocha a vaticana fendeu e, como no deserto, dela deitou auga, como do templo que vira
Ezequiel. Pedro segue a ser pedra, pero non monolito. Non monumento ó pasado, senón pedra
viva e fecundante, polo menos na medida en que confesa na súa praxe que a Rocha é Cristo

Creo que Victorino é un fragmento vivo desa Rocha como o é a Nova Igrexa Galega da
que el forma parte. A súa traxectoria -a de Victorino -non se podería explicar sen facer continua
referencia ós movementos e feitos anovadores da nosa igrexa. E a Nova Igrexa Galega sería
menos nova, menos viva e menos fecunda sen a presencia de Victorino. Porque se Victorino, por
idade, non está presente nalgúns dos grandes fitos que marcan o nacemento desa Nova Igrexa

Galega, estará despois aportando a súa saiba nova a proxectos tan ligados a ela como
Encrucillada e a revista lrimia da que foi primeiro director .

Adóitase sinalar como vangarda da renovación a un grupo de cregos alcumados "os
europeos" que xorden no "Primeiro Coloquio Europeo de Parroquias" celebrado en Santiago en
1.966. Daquela Victorino debía levar aínda pantalón curto.

Tamén é un fito o nomeamento de Monseñor Araúxo como bispo de Mondoñedo no
1.970. Victorino era un rapaciño novo que, segundo teño entendido, ainda non ía para cura. Pero
había ser este bispo quen o acollera na súa diócese anos máis tarde.

Tampouco está presente nos inicios da revista Encrucillada, en 1.977, pero a partir do
número 22, aló polo 1.981, as súas colaboracións son continuas.

Asistirá por primeira vez a unha Romaxe de Crentes Galegos no 81, e será precisamente
alí, na cuarta Romaxe onde a Asociación Irimia presente o número cero da revista do mesmo
nome. Do nacemento desta revista Victorino podería falar moito, xa que, como queda dito, foi
o primeiro director

Todos estes feitos e moitos máis, alentados por un desexo de continua progresión cara
á liberdade dos fillos de Deus, marcan, dalgún xeito, o camiño da Nova Igrexa Galega. Mais para
falarnos en profundidade deste tema están aquí Herminia Estoa, Andrés Torres Queiruga e
Daniel López Muñoz. Tres voces autorizadas polo que saben e, sobre todo, polo que son dentro
da nosa Igrexa.

